
መዋጽኦ ፕረሲደንት ትራምፕ ካብ ዓዘቕቲ 
 

ቅድሚ ሰለስተ ወርሒ ውግእ እስራኤን ኣሜሪካን ኣንጻር ኢራን ክጅመር እንከሎ ብመራሕቲ ክልቲኤን ሃገራት 
ዝውሃብ ዝነበረ መግለጺ ኩሉ ነገር ውግእ ኣብ መዓልታት ክድምደም ምኻኑ ክብሉ ድሕሪ ምጽናሕ፡ ድሕሪ 
ክልተ ሰሙን ኣብ ሓሙሽተ ሰሙን ክውዳእ ምኻኑ ይገልጹ ነይሮም። 

 
ፕረሲደንት ትራምፕን እቲ ሁንዱድ ናይ ውግእ ሚንስተር ፒተር ሃግስት ድሕሪ ብዙሓት መራሕቲ ኢራን 

ምቅታልን ብባሕርን ኣየርን ከቢድ መጥቃዕቲ ብምፍናው ብዙሕ ትሕተ-ቅርጻ ናይ ኢራን ምዕናዎም ኩሉ ነገር 
ተወዲኡ እዩ ናይ ኢራን ሓይሊ ባሕርን ኣየርን ሚሳይላትን መከላኸልን ጠቅሊሉ ተደምሲሱ እዩ፡ ኢራን ዘለዋ 
ዕድል ኢዳ ምሃብ ጥራሕ እዩ ክብሉ ተሰሚዖም። እቲ ኩናት ቀጺሉ ቅሩብ ብርትዕ ምስ በሎም ድማ ኢራን 

ኢዳ እንተዘይሂባ "ሓደ ሙሉእ ሕብረተሰብ ብሓደ ለይቲ ክጸንት እዩ" ዝብል ዘደንጹ መፈራርሒ መግለጺ 
ፕረሲደንት ትራምፕ ተዋሂቡ። እዚ ዘይሓለፍነታዊ ቃንቃ ካብ ሙሉእ ዓለም ንናይ ፕረሲደንት ትራምፕ ናይ 
ሓንጎል ብቕዓት ኣብ ሕቶ ምልክት የእትይዎ። 

 
ኢራናውያን ነቲ ኩሉ ናይ ኣሜሪካን እስራኤልን ወራር ብጽንዓት ብምምካት ኣብ ውሽጢ እስራኤልን ኣብ 
ከባቢ ወሽመጥ ባሕሪ ዓረብን ዝርከብ ወተሃደራዊ መደበር ኣሜሪካ ከቢድ ጉድኣት ምስ ኣውረድሉ፡ እዚ 
ጽንዓትን ብድሆን ናይ ኢራን ኣሜሪካ ኣብ ናይ ዘተ ማኣዲ ክኣትዉ ኣገዲድዎም ጥራሕ ዘይኮነስ ዘይተወድኣ 
ዘተ ተወዲኡ እዩ ድሕሪ ክልተ ሰለስተ መዓልቲ ክንፈራረም ኢና እንዳበሉ ክሳብ ሕጂ ኣብ ሓሸውየ ይርከብ 
ኣሎ። 

 

ስለምንታይ እዩ ፕረሲደንት ሕጂ ኣብ ናይ ሰላም ዝርርብ ጸቂጡ ዝዛረብ ዘሎ? ኣብ'ዚ ብዙሕ ግምታት ክቀርብ 

ይኽእል እዩ፡ ካብ'ዚ…. 

 

ቀዳማይ ኣብ'ዚ ኩናት ፕረሲደንት ትራምፕ ነዚ ኩናት ንምክያድ ዘይተኣደነ ገንዘብ ኣጥፊኡ። ፕረሲደንት 

ትራሞፕ ኣብ ስልጣን ክመጽእ እንከሎ ሃገራዊ ዕዳ ኣሜሪካ 33 ትሪልዮን ዶላር ዝነበረ ኣብ'ዚ ሕጂ እዋን ልዕሊ 

40 ትሪልዮን ዶላር በጺሑ ኣሎ። ብሕጂ'ውን ዝያዳ ገንዘብ ክጥቀም ንባይቶታት ኣሜሪካ ኣብ ዘቕርቦ ዘሎ 
ጠለብ ብናይ ደሞክራቲክ ፓርቲ ዝውከሉ ኣባላት ላዕለዋይን ታሕተዋይን ባይቶ ኣሜሪካን ምስ ውሑዳት ናይ 
ረፓብሊካን ፓርቲ ኣባላት ብምኻን ናይ ውግእ ስልጣኑንን ዘቅርቦ ዘሎ ባጀትን ይቃወምዎ ስለዘለዉ ነቲ ኩናት 
ክቅጽሎ ዓቢ ብድሆ ኮይንዎ ኣሎ። 

 
ካልኣይ እዚ ብትርልዮናት ዶላር ዝተሸመተ ኣጽዋር ከም ናይ ብዙሓት ኪኢላታት ትንተናን ግምትን መኽዘን 
ኣጽዋር ውግእ ኣሜሪካ ተወዲኡ ዋሓዲ ተቶኮስቲ ኣጋጢሙ ከምዘሎ ይግምቱ። ነዚ ተቶኮስቲን መከላኸልን 
ንክስርሑ ዋጋታቶም ኣዝዩ ክቡርን ንክስርሑ ነዊሕ ግዜ ስለዝወስዱን ፕረሲደንት ትራምፕ ነዚ ንምድላው ናይ 
ግዜ ምንዋሕ ሜላ ይጥቀም ኣሎ ይብሉ። 

 

ኣብ'ዚ ከም ኣብነት ዝኾነና እተን ኣብ ባሕሪ ዘለዋ ዓበይቲ መራኽብ ኣሜሪካ ጺዒነንኦ ዘለዋ ሚሳይል ቶም 
ሃውክስ ዋጋ ሓንቲ ቡምባ ክሳብ ሓሙሽተ ሚልዮን ዶላር፡ ነቲ ካብ ኢራን ዝመጽእ ሚሳይላትን ሮኬትን 
ንምክልኻል ዝውዕል ከም በዓል ፓትሮይት ሚሳይላይ ድማ ተመሳሳሊ ዋጋ ኣለዎ። 

 
ሳልሳይ ብሰንኪ እዚ ኩናት ኣብ ዓለም ኣጋጢሙ ዘሎ ሕጽረት ነዳድን ፍርያት ነዳዲ ዝኾነ ናይ ሕርሻ 
ከሚካላትን ኣብ መላእ ዓለም ናይ ናብራ ክብሪ ኣስዒቡ ከምዘሎ ርኡይ ሓቂ እዩ። እቲ ኣብ ዓለም ኩናት ደው 



ከብል እየ ኢሉ ዝመረጾ ህዝቢ ኣሜርካ ብሰንኪ እዚ ኣዊጅዎ ዘሎ ወተሃደራዊ ኩናትን ታሪፍ ኣብ ብዙሓት 
ሃገራት ብምውሳኽ ከፊትዎ ዘሎ ቁጠባዊ ኩናትን ናይ ኣሜሪካን ዓለምን ናይ ስቶክ ዕዳጋታት ዓቢ ምንቁልቃል 
ኣርእዩ ስለዘሎ ከምውጺኢቱ ኣብ መነባብሮ ህዝቢ ኣሜሪካ ከቢድ ጸቕጢ ስለዝፈጠረ ህዝቢ ተቃውምኡ 
ብዓውታ ይገልጽ ኣሎ። 

 

ኣብ መወዳኣታ እዚ ዓመት ድማ ናይ ፍርቂ ዘመን(ሚድ ተርም) ምርጫ እንዳተቀራረበ ይመጽእ ስለዘሎ 
ብስንኪ እዚ ናይ ወተሃደራውን ቁጠባውን ኩናት ትራምፕ ብዙሓት ኣባላት ረፓብሊካን ፓርቲ ናይ ፕረሲደንት 

ትራምፕ ኣብ ምርጫ ከይሳዓሩ ዓቢ ስግኣት ኣለዎም። ረፓብሊካን ኣብ'ዚ ምርጫ እንተተሳዒሮም ላዕለዋይን 
ታሕተዋይን ባይቶ ኣሜሪካ ብደሞክራት እንተተዓብሊሉ ንፕረሲደንት ትራምፕ ብሕጊ ተኸሲሱ ካብ ስልጣን 
ዝባረረሉ ኩነታት ክፍጠር ስለዝኽእል ፍርሒ ስለዘለዎ እዩ። 

 
ፕረሲደንት ትራምፕ ኣብ ልዕሊ ኢራን ዝኣወጆ ኩናት ብዘይ ኣፍልጦን ፍቃድን ክልቲኡ ባይቶታትን መሓዙት 
ኣሜርካ ዝኾና ኣባላት ኔቶን ዝተገብረ ስለዝኾነ ኣብቲ ናይ ሕጊ ክሲ መስርሕ ዓቢ ግደ ክህልዎ እዩ። ብተወሳኺ 
እዚ ብኢደወነኑ ክወስዶ ዝጸንሐ ስጉምትታት ምውሳኽ ናይ ታሪፍን ሃገራት ኣብ ልዕሊ ዝተፈላለያ ሃገራትን፡ 
ሃገራት ንምጉባጥ ክጥቀመሉ ዝጸንሐ ምፍርራሕን ተወሳኺ ነቲ ክሲ ዘድልድል ንዲሞክራስያውን ባይታ 

ስለዝፈጥርን እዩ። ኣብ ዝሓለፈ ኣዋርሕ ንኣካይዳ ፕረሲደንት ትራምፕ ዝቃወም "ኖ ኪንግስ" ዝብል ሚልዮናት 

ኣሜሪካውያን ዝተሳተፍዎ ሰፊሕ ሰላማዊ ሰልፍታት ኣብ ብዙሓት ከተማታት ኣሜሪካ ተኻይዱ እዩ። ኣብ'ዚ 

ሕጂ ናይ ህዝቢ ውከሳ (ፖል) ገምጋም ደገፍ ፕረሲደንት ትራምፕ ካብ ኩሎም ቅድሚኡ ዝነበሩ መራሕቲ 

ዝተሓተ ኮይኑ ትሕቲ 30 ሚእታዊት ህዝቢ ኣሜርካ ከም ዝድግፎ ተፈሊጡ ኣሎ። 

 

ፕረሲደንት ትራምፕ ኣቀዲሙ ብሕጊ ተኸሲሱ(ኢምፒቺድ) እንተዘይተጌሩ ናይ ኣርባዕተ ዓመት ዕድመ 

ስልጣኑ ወዲኡ ክሳናበት እዩ። እዚ ኩነታት ነዚ ኣብ'ዚ ዓመት ዝካየድ ናይ ፍርቂ ግዜ ምርጫ ጥራሕ ዘይኮነስ 
ድሕሪ ክልተ ዓመት ዝግበር ፕረሲደንታዊ ምርጫ ንረፓብሊካውያን ዓቢ ጸቕጢ ክፈጥረሎም እዩ።  

 

ስለ'ዚ እዚ ኩሉ ጸገማት ንፕረሲደንት ትራምፕ ኣብ ከቢድ ዓዘቕቲ የእትይዎ ስለዘሎ ኩናት ከይቅጽል ወዮ 
ሰላም ከይገብር ወዮ ኮይንዎ ኣብ ታኼላ እዩ ዝርከብ፡ መዋጽኦ ይፍጠረሉ። 

 

ንሕና'ኸ ድሕሪ ሕጂ እንታይ እዩ ዕጫና? ኣብዚ ሕጂ እዋን ሃገራት ካብ ናይ ኢራን ብመንጽር ቨንዝወላን 
ካልኦት ድኽም ዝበላ ሃገራትን ተሞክሮ ብምቅሳም፡ እቲ ጽንዓት ኣቦትኡ እንዳሃለወ  ፍልጠትን ተክኖሎጂካዊ 
ምዕባሌን ማዕሪኡ እንተዘይሶጊሙ እዚ ጽላለ ናይ ዓመጽትን ገበትን ደው ዝብል ኣይኮነን። 

 
ኤርትራ ሃገርና ክሳብ ሕጂ ብሳላ ጽንዓትን መስዋእቲን ደቃን እያ ተኸቢራ እትኸይድ ዘላ። እቲ ጉዕዞ ሙሉእ 

ምእንቲ ክኸውን ግን እዚ ሕጂ ብበዓል ዶክተር መድሃኔ ዝጀማመር ዘሎ ናይ ኣይ ኣይ(AI) ተክኖሎጂ ብናህሪ 
ክስጉም ክኽእል ኣለዎ። ኩሎም ኣብ ደገ ዝነብሩ  ሙሁራት ኤርትራውያን ድማ ነዚ ቅዱስ ተበግሶ ፍልጠቶም 

ናብ ዓዶም ሒዞም መጺኦም ኣበርክትኦም ክገብሩ እቲ ግዜ ዋላ ትማሊ እንተነበረ ሕጂ'ውን ማይ ኣይሓለፎን 
ሃየ ታሪኽ ስርሑ። 

 

ጽንዓትና ብፍልጠትን ተክኖሎጂን ይደራዕ! 

ዓወት ንሓፋሽ!! 

 



ግርማይ የማነ 

